
శృంగారశాకుంతలము






వ. విధికృతం బెట్లు కానున్నదో కాక యని యాకులితచిత్తుండై, యానృపో

     త్తముండు తాపసోత్తముపదంబులకు ముదంబొదవం బ్రణామంబు చేసి

     కరకంజంబు లంజలిబంధంబు గావించి యంటియంటి మంజులోక్తులఁ

     దపస్వికుంజర! యేను దుర్వ్యసనంబున మృగయావిహారంబునకుఁ

     గడంగినది లేదు. సింహశరభసైరిభద్వీపిద్వీపాదిదుష్టమృగంబులు

     గోష్ఠంబులకు, నేదిష్ఠగ్రామంబులకు, నరిష్టంబు సేయుచున్న యవి యని

     భిల్లపల్లవజనంబు లెఱింగించిన, వాని మర్దించుటకు నై, నిర్దయశార్దూల

     సమ్మర్దంబును, మదభరోత్కంఠకంఠీరవారావభైరవంబును, శరభ

     సైరిభధ్వానభయదంబును, బ్రచండవేదండప్రకాండబృంహితాకాండ

     జలదగర్జాస్ఫూర్జితంబును, సముల్లసద్భల్లూకహీంకారనిక్వణకలితంబును,

     నుద్ధతస్తబ్దరోమోద్దామనిర్ఘృణదీర్ఘఘుర్ఘరనిర్ఘోపభీషణంబును, దుర్వ

     హదర్వీకరభీకరంబునునైన యరణ్యంబున వేఁటలాడుచు వచ్చి యిది

     యాశ్రమమృగం బౌట యెఱుంగక కురంగలించియుండ వన్యమృగంబ కా

     నిర్ణయించి, వేటాడి, యలయించితి. ఈయజ్ఞానంబు సహింపవలయు

     ననినం బరమజ్ఞానియగు మునీంద్రుఁడు నరేంద్రు నాలోకించి.39

క. జననాథ దుష్టమృగమ

     ర్దన మొనరింపంగ నీ వరణ్యంబునకుం

     జనుదెంచు టంతరలో

     కనముల నెఱుఁగుదుము నీకుఁ గలుషము గలదే.
40

గీ. దీని నాశ్రమమృగమని తెలియ [1]కీవు

     వచ్చు టెఱుఁగుదు మవనీశ వలదు భయము

     వైరిమర్దనుఁడవు, వంశవర్ధనుఁడవు

     కీర్తిఘనుఁడవు నీ కొక కీడు గలదె.

ఉ. సర్వజనైకపూజ్యుఁడవు సత్యయుతుండవు నీవు మామకా

     శీర్వచనంబునం గను ప్రసిద్ధు నపూర్వసుపర్వనాయకాం

     తర్వసుఁడైన నీ యనుఁగుఁదాతఁ బురూరవుఁ బోలువాని, నీ

     యుర్వరఁ జక్రవర్తి పద మొందు సుపుత్రుని, సచ్చరిత్రునిన్.

		 ఈ పేజీలో చివరి మార్పు 7 అక్టోబరు 2021న 21:23కు జరిగింది.

